
Útdráttur 
 

Leiklist kom inn í aðalnámskrá árið 2013 og er nú orðin að fullgildri kennslugrein til 

jafns við aðrar listgreinar. Því ætti að stefna að því að fagið sé kennt í öllum 

grunnskólum á landinu. Leiklistin stendur þó höllum fæti gagnvart hinum 

listgreinunum þar sem enn eru fáir fagmenntaðir leiklistarkennarar úti í skólunum og 

lítið sem ekkert kennsluefni er til á íslensku. Markmið þessa verkefnis er að greiða 

leiðina að því að leiklist þróist sem námsgrein í skólakerfinu.  

Til þess að leiklist fái pláss í stundatöflu sem eitthvað annað en valáfangi sem endar á 

uppsetningu árshátíðarsýningar fyrir skólann eða sem sjálfstyrkingarnámskeið þarf að 

gera fagið skiljanlegt og aðgengilegt. Það þarf að veita kennurum tæki og tól til að 

nálgast þau hæfniviðmið sem sett eru fram í aðalnámskrá og miðar þetta verkefni að 

því. Ég hef sett saman handbók sem kveður á um hvernig nýta megi hinar ýmsu 

kennsluaðferðir til að ná fram þeim hæfniviðmiðum sem sett eru fram fyrir 10. bekk 

grunnskóla í leiklist. Ég hef leitast við að gera efnið aðgengilegt og veita skilning á 

faginu sem slíku og aðferðirnar sem ég set fram eru skýrar og nýtanlegar öllum þeim 

sem kenna leiklist, hvort sem viðkomandi er leikaramenntaður kennari, 

kennaramenntaður leikari, eða hefðbundinn grunnskólakennari. 

Abstract 
Curriculum Support in Drama/Theatre��� for 8th–10th Grade��� 

Drama first appeared in the Icelandic National Curriculum in 2013, and is now a full 

subject on equal footing with other artistic disciplines. The objective should be that 

drama be taught in all elementary schools in the country. But drama has not yet 

caught up with other artistic disciplines as there are very few professionally trained 

drama teachers in the schools, and hardly any teaching material exists in Icelandic. 

The goal of my thesis is to clear the path for drama as a subject in the Icelandic school 

system.  The subject needs to be properly understood as a craft and accessible in order 

to give drama room in the timetable as something other than an elective subject where 

the main goal is to stage a production or to build students’ self confidence. Teachers 

need the tools and knowledge to better understand the curriculum’s guidelines for 

learning outcomes and my thesis aims to provide those. 

I have composed a teaching manual that provides instruction on how various teaching 

methods may be used to achieve the learning criteria for drama in the 10th grade. The 

goal is to provide accessible material and that people’s understanding of the subject 

itself grows, regardless of whether the teacher is a traditional grade school teacher, an 

actor or an actor/teacher. I have aimed to make the methods clear and practical for 

anyone teaching drama. 

 

Formáli 
 
Þegar ég hóf leiklistarkennslu við Young People’s Theatre í Toronto sumarið 2003 

grunaði mig ekki að ég myndi falla fyrir þeirri hugmynd að kenna leiklist. Mér hafði 

aldrei verið kennd leiklist þegar ég var í grunnskóla heldur kynntist ég leiklist þar með 

því að setja sjálf upp sýningar í skólanum mínum.  Ég þrjóskaðist við að setja upp 

árshátíðarsýningar og mér datt ekki í hug að ég þyrfti hjálp við það nema frá 

samnemendum mínum. Í menntaskóla uppgötvaði ég að ég ætti erindi á svið sem 

leikkona, og ég áttaði mig á því hvað leiklist væri. Ég fór mikið í leikhús sem barn en 

fannst draumurinn um að vera leikkona mjög fjarlægur, mér fannst það vera eitthvað 

fyrir þá sem alast þar upp baksviðs og ég væri í raun bara áhorfandi. Mig grunar að 

hefði ég fengið þá leiklistarkennslu sem gert er ráð fyrir miðað við hæfniviðmið í 

aðalnámskrá í dag þá hefði ég gert þessa uppgötvun fyrr. Þá hefði ég ef til vill sparað 

mér mörg áhyggjukvöld foreldra minna á meðan ég hékk útí sjoppu “að finna mig”. 

Það hefði verið dýrmætt fyrir mig að fá að finna að ég ætti heima einhversstaðar. Ég 

átti alltaf gott með nám, en það er ekki þar með sagt að ég hafi haft gaman af því og 

að það hafi skilið eitthvað eftir sig annað en gremju yfir því hvað ég ætti svo að verða 

þegar ég yrði stór. Allir eiga rétt á námi við sitt hæfi. Leiklistarnám hæfir svo mörgum 

og er nú lögbundið í aðalnámskrá og því ættu allir að eiga rétt á slíku námi óháð því 

hvort foreldrar hafi efni á að borga námskeið eftir skóla eða ekki. 

Þetta verkefni er lokahnykkur meistaranáms míns við listkennsludeild Listaháskóla 

Íslands. Ég er andlega rík eftir þetta nám og hef von í hjartanu að ég muni hjálpa til 

við að koma leiklist áfram í skólakerfinu og þróa leiklistarkennslu svo það henti öllum 

nemendum og hvetji þau áfram í námi. Með góðu leiklistarnámi getum við mótað ungt 

fólk sem manneskjur sem hafa lýðræði, mannréttindi, jafnrétti, heilbrigði og velferð, 



 

 6 

sköpun og almennan kærleik og skilning gagnvart samborgurum sínum sem kjörorð 

sín í lífinu.  

Mér hefði ekki tekist að ljúka þessu stóra verkefni nema með hjálp frá öllu því 

frábæra fólki sem hefur leitt mig í gegnum erfið lokaskref. Fyrstar ber að nefna 

leiðbeinendur mína. Vigdísi Jakobsdóttur sem sýndi mér ómetanlegan skilning og 

þolinmæði þegar á brattan var að sækja. Ellen Gunnarsdóttur fyrir að setjast niður og 

brjóta allt niður í einingar og gefa mér trú á verkefnið þegar ég var ringluð. 

Samnemendur mínir gáfu mér styrk og stuðning þegar ég gat ekki verið á staðnum. 

Steinvör vinkona mína rak á eftir mér og ýtti mér af stað með sterkri en mjúkri hendi. 

Bjarni fyrir að gefa mér endalaus góða og uppbyggilega gagnrýni og sýna mér hvernig 

góður leiklistarkennari á að vera. Katrín fyrir prófarkalestur og sömuleiðis fyrir 

hvatningu. Mamma og pabbi eiga þakkir skilið fyrir endalausa og ótæmandi 

hjálpsemi. Lára Björk fyrir að vera ljósið í lífi mínu sem hvetur mig til að sjá bjartari 

framtíð. Og síðast en ekki síst Kalli fyrir að grípa mig alltaf þegar mér fannst ég ekki 

geta meir og að hafa trú á mér í öllu sem ég geri. Takk fyrir að leiða mig í gegnum 

þetta. Og svo eru heilmargir aðrir sem hafa hjálpað mér sem ég þarf ekki að nefna, þið 

vitið hver þið eruð. 

Inngangur 
 

Árið 2011 kom út nýr almennur hluti aðalnámskrár grunnskólanna og árið 2013 kom 

nýr kafli með greinasviðum, en þar kemur leiklist í fyrsta sinn inn sem fullgild 

kennslugrein til jafns við aðrar listgreinar, (Aðalnámskrá, 2013).  Í Aðalnámskrá 1999 

átti leikræn tjáning sinn eigin kafla sem þverfagleg grein (Aðalnámskrá 1999) en fékk 

ekki pláss á viðmiðunarstundaskrá. Greinin var þannig í þjónandi hlutverki við aðrar 

greinar frekar en sjálfstæð kennslugrein.. Þó leiklist hafi nú ratað inn í aðalnámskrá 

hefur hún ekki enn unnið sér sess sem sjálfstæð kennslugrein og stendur enn höllum 

fæti gagnvart hinum listgreinunum. Fáir fagmenntaðir leiklistarkennarar starfa í 

skólunum og lítið sem ekkert kennsluefni er til á íslensku. Mikil hefð er í skólum 

landsins fyrir því að setja upp leiksýningar tengdar árshátíðum, jólum eða skólaslitum. 

En það hentar ekki öllum nemendum að standa á sviði, þótt þeir vilji kynnast 

leikhúsforminu. Í leiklist verður að kenna allar hliðar leikhússins og gefa nemendum 

tækifæri til að kynna sér þær. Hvort sem það er að skrifa handrit, stýra ljósum, hanna 

leikmynd, sauma búninga eða jafnvel leikstýra. Möguleikarnir eru endalausir. 

Leikstjóri sem er ráðinn inn í skólann einungis til að setja upp sýningu sem valgrein 

nær eðli málsins samkvæmt ekki að fara djúpt í fræðin.  

 

Stórt skref í að auka veg leiklistar sem kennslugreinar er að nú eru hæfniviðmið í 

aðalnámskrá skýr svo hægt er að lesa svart á hvítu út á hvað námsgreinin gengur. 

Þessi ritgerð leitast við að auka skilning skólastjórnenda á markmiðum þeim sem sett 

eru fram í aðalnámsskrá og hjálpa þeim kennurum sem eru á vettvangi að útfæra 

hæfniviðmiðin. Í fyrri hluta ritgerðarinnar eru fræðin sem liggja þessu verkefni til 

grundvallar skoðuð, svo og þróun og staða leiklistar í grunnskólum á Íslandi ásamt 

núverandi áherslum í námsskrá. Stuðst er við kenningar David Hornbrook en hann 

hefur verið frumkvöðull í að koma leiklist, en ekki einingis leikrænni tjáningu, aftur 

inn í breska skólakerfið, og hugmyndir leiklistarkennslufræðinganna Andy Kempe og 

Marigold Aswhell um hvernig hægt sé að koma kenningum Hornbrook í framkvæmd.  

Seinni hluti verkefnisins eru drög að handbók þar sem settar eru fram hugmyndir að 

leiðum til þess að nálgast nokkur hæfniviðmiða aðalnámskrár.   

Árið 1999 lét menntamálaráðuneyti Nova Scotia í Kanada gera stuðningsefni við 

leiklist í sinni aðalnámskrá, Drama 10 and Drama 11 Curriculum Guide (Nova Scotia 

Department of Education, 1999). Ég hafði þetta skjal til hliðsjónar við gerð 

handbókarinnar. Þar er farið skref fyrir skref í hvert hæfniviðmið fyrir leiklist og 

vandlega útlistað hvaða kennsluaðferðir og æfingar hæfa hverju viðmiði. Þar eru 

einnig lýsingar á kennsluaðferðum til að setja saman leikrit með nemendum og farið 

yfir mörg mikilvæg atriði sem þarf að hafa í huga þegar leiklist er kennd. Það skjal er 

í raun stærri útgáfa af því sem ég er að gera hér í mínu verkefni og draumurinn er að 

vinna í framtíðinni að álíka fylgiskjali sem myndi vera opnandi fyrir leiklistarkennara. 

 

Hæfniviðmið fyrir 10.bekk í aðalnámskrá grunnskóla er sú hæfni sem miðað er við að 

nemandi hafi öðlast að lokinni grunnskólagöngu sinni. Þá er gott að miða við hverjar 

áherslurnar eru í leiklistaráföngum framhaldsskólanna. Þar hef ég horft til 

leiklistarbrautarinnar í Fjölbrautarskólanum í Garðabæ og þess starfs sem Bjarni 

Snæbjörnsson, deildarstjóri leiklistarbrautarinnar, hefur unnið. Í Fjölbrautarskólanum 

í Garðabæ og í Borgarholtsskóla hefur verið byggð upp leiklistarbraut, Verzlunarskóli 

Íslands er að byggja upp listgreinabraut með miklu leiklistarvali og leiklist er kennd í 

Menntaskólanum við Hamrahlíð. Í flestum grunnskólum landsins er enn verið að feta 

fyrstu skrefin, það er spennandi framtíðarsýn að nemendur geti undirbúið sig í 

grunnskóla fyrir öll fög sem í boði eru á framhaldsskólastigi. 

Hvatinn að þessu verkefni kemur að mörgu leyti úr hugmyndum Ken Robinson um 

mikilvægi listgreina í öllu skólastarfi. Fyrirlestur hans, Changing Education 

Paradigms, hefur farið eins og eldur um sinu víðsvegar á veraldarvefnum (Robinson, 

2008). Í þessum fyrirlestri er fjallað um að að menntakerfið sé gamalt og þjóni ekki 

sífellt breytandi þjóðfélagi þar sem ekki er hægt að setja nemendur í ákveðin hólf eftir 

því hvaða störf eru skynsamleg. Þetta á vel við á Íslandi þar sem samfélagið er að 

breytast úr sérhæfingarsamfélagi yfir í samfélag þar sem sveigjanleiki, 

aðlögunarhæfni og víðsýni skipti sköpum fyrir velgengni einstaklingsins.  

 

 

 

 

 

 

 

 

 

  

 

 

 

(skjáskot af fyrirlestri Ken Robinson, 2008) 

 

Bók Ken Robinson, Out of our Minds - learning to be Creative fjallar um að það sé 

vandamál á vinnumarkaðnum að það vanti skapandi fólk en rótin að því vandamáli, að 

hans mati, er  menntakerfið sem setur fókusinn of mikið á hefðbundin fög og að 

nemendur séu annaðhvort “akademískir” eða ekki. Sterkari listgreinakennsla í 

skólunum myndi virkja kraftmikla einstaklinga sem annars myndu hrekjast útí horn 

vegna minnkandi sjálfstrausts því þau eru ekki sterk í kjarnafögunum. Robinson segir 

að án sköpunar hefðum við lítið, ef við hefðum aðeins hefðbundnu kjarnafögin 

(e.academic) hefðum við til dæmis ekki farið fram úr rúminu í morgun, við hefðum 

ekki haft rúm til að sofa í. Hann vill auka fjölbreytni í skólunum í takt við það sem er 

að gerast í heiminum (Robinson, 2001). 

Leiklistarnám er vel til þess fallið að ýta undir sveigjanleika, aðlögunarhæfni og 

víðsýni nemenda en eftirfarandi verkefni færir fram tillögur um að koma 

leiklistarkennslunni á kjöl svo við getum brugðist við þessu. Endanlegt markmið 

handbókarinnar er að setja fram skýrar leiðir sem stuðla að því að skólakerfið aðlagist 

samfélaginu. 

 

 
1. Leiklist og leikræn tjáning 
 
1.1. Úr leikrænni tjáningu yfir í leiklist 
 

Leikræn tjáning var sett inn í aðalnámskrá árið 1999 og leiklist kom inn í 

listgreinahluta aðalnámskrár árið 2013. Hlín Agnarsdóttir veltir muninum á þessum 

tveimur hugtökum fyrir sér í grein sem hún skrifar í Skímu árið 1983 sem ber heitið 

Leikir, leikræn tjáning og leiklist í almennu skólastarfi – Hvað er hvað?: 

 
“Nú efast ég ekki um að jafnt lærðum sem leikum finnst þeir skilja hugtök þau sem 
nefnd eru hér í fyrirsögninni, a.m.k. þegar þau koma fyrir í samræðum manna á 
meðal. Þó gætir vissrar dulúðar og leyndar þegar þau fara að gegna hlutverki í 
almennri kennslu” 

(Hlín Agnarsdóttir, 1983) 

 

Svo virðist sem þessi tvö hugtök flækist enn fyrir almenna skólakerfinu, nú rúmum 

þremur áratugum síðar. Til að skilja þennan mun er gott að líta til Bretlands þar sem 

aðalnámskrá þeirra endurspeglast mikið í þeirri íslensku og áhrifavaldar í 

leiklistarkennslu þar hafa einnig haft áhrif á kennslustarf hér á landi. 

 

Dorothy Heathcote er helsti frumkvöðull þess sem við þekkjum sem leikræna tjáningu 

(e.Drama in Education) í breska skólakerfinu. Hún var mjög áhrifamikil á áttunda og 

níunda áratugnum og lagði mikla áherslu á að tengja leikræna tjáningu viðfangsefnum 

nemenda, að leikræn tjáning geti nýst í öllum fögum og að allir kennarar ættu að nýta 

sér leikræna tjáningu í kennslu í sínu fagi. Heathcote segir að í leikrænni tjáningu 

felist ekki listformið að leika (e.acting) heldur sé þetta spurning um að tileinka sér 

viðhorf, að leiklistin sé leið til að skoða aðstæður og setja sig inní þær (Johnson og 

O’Neill, 1984). Leikhúsfræðingarnir Johnson og O’Neill lýsa aðferðum Heathcote á 

eftirfarandi hátt: 

„Þetta snýst ekki um að leika, heldur að skapa viðhorf og leiðir til að skoða ákveðnar 

aðstæður og taka þátt í þeim” (Johnson og O’Neill, 1984. Þýð. Sigríður 

Friðriksdóttir).  

Ein kennsluaðferða Heathcote er kennari í hlutverki (e.Teacher-in-Role) - þar sem 

kennari fer í hlutverkaleik með nemendum sínum og kannar þannig aðstæður í 

samfélaginu. Heathcote sagðist þurfa að sjá nemendur sína eins og þeir eru, og til að 

sjá það þurfi kennarar að aðlaga sig að nemendum og þörfum nemenda. Kennarinn 

þurfi að hafa þann eiginleika að geta séð heiminn með augum nemenda, en ekki sjá 

nemendur með augum heimsins. Kennarinn þarf að geta nýtt aðferðir leiklistar til að 

setja nemendur í aðstæður og í hlutverkaleik en áhersla er lögð á ferlið en ekki 

sýninguna. „Að skilja leikhúsið er nauðsynlegt allri kennslu, en hinn margslungni 

sýningarþáttur sem er hluti af atvinnuleikhúsi er ekki nauðsynlegur “(Johnson and 

O’Neill, 1984). Hún talar um að það sé nauðsynlegt að kennari hafi skilning á áhrifum 

þeirra leikhúsþátta sem til dæmis skapa spennu í frásögn svo þeir geti framkallað þau 

áhrif sem þarf til að setja nemendur í aðstæður. Áherslan var þó á áhrifin á upplifun 

nemenda í kennslu en á áhorfendur. Heathcote þróaði aðferðir sem aðstoða aðrar 

greinar við að dýpka skilning nemenda og hefur þessi aðferð verið vinsæl hér á landi. 

Í grein sinni Fræ í grýtta jörð eða framtíðarblómstur (Kristín Á. Ólafsdóttir, 2005) 

rekur Kristín Á. Ólafsdóttir sögu leikrænnar tjáningar og leiklistar í íslensku 

skólakerfi.  Þar kemur fram að aðferðir Dorothy Heathcote hafi komið til landsins 

með Hlín Agnarsdóttur og Önnu Jeppesen sem sóttu námskeið hjá Heathcote sjálfri í 

Englandi. Anna Jeppesen lauk mastersgráðu í kennsluaðferðum með sérstakri áherslu 

á leikræna tjáningu í Englandi og var lengi kennari við Kennaraháskóla Íslands (Síðar 

Menntavísindasvið Háskóla Íslands). Árið 1994 kom út bók eftir hana Mál og túlkun 

sem fjallaði um leikræna tjáningu og náði töluverðri útbreiðslu. Árið 2004 kom svo út 

bókin Leiklist í kennslu sem Anna skrifaði ásamt Ásu Helgu Ragnarsdóttur (einnig 

kennari við Menntavísindasvið). Þar hefur hugtakinu leikræn tjáning verið skipt út 

fyrir leiklist í kennslu sem þótti ná betur utanum viðfangsefnið. Báðar þessar bækur 

eiga það sameiginlegt að  fjalla fyrst og fremst um leiklist sem tæki til kennslu annarra 

greina eða til sjálfsstyrkingar nemenda.  

Áhugi á leiklist í kennslu jókst mikið á þessu tímabili og ruddi sjálfsagt einhverjar 

brautir fyrir stöðuna sem leiklist hefur í dag í skólakerfinu. Hins vegar byggir leikræn 

tjáning / leiklist í kennslu ekki á sama þekkingargrunni og leiklistarkennsla og hæpið 

að segja að nemendur hafi með þessum aðferðum verið að fá leiklistarmenntun.  

 

David Hornbrook er sá sem helst ögraði hugmyndum Dorothy Heathcote með bók 

sinni Education and Dramatic Art sem kom fyrst út 1989 (Hornbrook, 1989). 

Hugmyndir Dorothy Heathcote og Gavin Bolton samstarfsmanns hennar höfðu þá 

ráðið ríkjum í Bretlandi um tveggja áratuga skeið. Hornbrook fjallar í bók sinni um 

þróun leikrænnar tjáningar (e. drama) í breska skólakerfinu.  Hornbrook er þar að 

greina stöðuna á leiklist í aðalnámskránni í Bretlandi, en í margt er þar sammerkt með 

þróun mála á undanförnum árum á Íslandi, þó leikræn tjáning hafi vissulega náð 

miklu meiri fótfestu í breskum skólum. 

 

Bók Hornbrook  kom út um svipað leyti og ný aðalnámskrá í Bretlandi (árið 1989) og 

hafði hann áhyggjur af því að með áherslu á kennslu leikrænnar tjáningar væri búið að 

jaðarsetja sjálfa listgreinina leiklist sem stæði nú afar höllum fæti í breskum skólum 

og langt að baki öðrum listgreinum. Hornbrook lagði til að gerð yrði ný námskrá þar 

sem ekki væri lengur talað um drama heldur dramatic art, þar sem styrkleikar bæði 

leikrænnar tjáningar sem kennslutækis (e. drama) og leikhússins (e. theatre) fengju 

notið sín til jafns.Hann gagnrýndi það eignarhald sem menntaðir kennarar hefðu lagt á 

greinina í skólunum og þar með útilokað listamenn úr skólaumhverfinu.  

 

. Hornbrook skoðaði skrif um aðferðir leikrænnar tjáningar  um það bil tuttugu ár aftur 

í tímann í fagtímaritum en sá ekki orð um gagnrýni, hvort sem var á framkvæmdina á 

leikrænni tjáningu eða talsmenn þess. Hann líkti þessu við að rannsaka trúarreglu (e. 

cult) frekar en lítinn hluta skólanámskrár (Hornbrook, 1989). 

 

Hornbrook fannst að með aðferðum Heathcote væri verið að vinna með aðferðir 

leikhússins en ekki með listgreinina sem slíka. Hann segir að leikræn tjáning (e. 

drama-in-education) vanræki hefðir og framkvæmdir leikhússins.  Hornbrook segir að 

það sé nauðsynlegt að kenna líka þessa þætti því að kunnáttan og skilningurinn á 

leikhúsi sé mikilvæg fyrir nemendur ef þau vilja ná tökum á faginu. Þegar 

almenningur hins vegar heyrði orðið drama væri það líklegra til að hugsa um leikhús 

eða leikrit en það sem kennslugreinin í raun stóð fyrir í skólunum. Hornbrook 

gagnrýndi líka að í raun væri verið að taka tíma sem skilgreindur hefði verið í 

stundaskrá fyrir leiklist þegar leiklistarkennarar nota tíma sinn til þess nánast 

eingöngu til þess að vinna með samfélagsleg málefni og sjálfsstyrkingu í gegnum 

aðferðir leiklistar. 

 

Hæfniviðmiðin sem sett eru fram í aðalnámskrá á Íslandi frá 2013 endurspegla þessar 

áherslur Hornbrook en þau miða að því að leiklist sé kennd sem heildstætt fag þar sem 

tekið er mið hvort tveggja af aðferðum, sögu, tækni og fræðum leikhússins. Minni 

áhersla er á möguleika leiklistar til þess að styðja aðrar kennslugreinar og efla 

persónulega færni nemenda, þó vissulega geti hún enn nýst á þann hátt. 

(Aðalnámskrá, 2013). 

 

Hornbrook leggur áherslu á mikilvægi þess að kafa djúpt í þekkingu á fræðunum og 

skoða allar hliðar þeirra svo nemendur skilji hvaðan hugmyndirnar koma. Í því 

sambandi er nauðsynlegt að nemendur læri tæknilegu hliðar leikhússins eins og hljóð, 

ljós og leikmyndahönnun. Með því læri nemendur að þekkja allar hliðar leikhússins 

sem þykja mikilvægar í leikhúsvinnu og fá þá undirstöðuþekkingu sem þarf til að 

semja sín eigin leikverk. Slík nálgun, samkvæmt Hornbrook, ætti að vera hluti af 

þeirra námi á öllum stigum, ekki bara þegar þau eru komin í framhaldsnám í leiklist. 

Ef nemendur öðlist ekki þessa hæfni sé námskráin mjög fátækleg (Hornbrook, 1989). 

 

Hornbrook telur að nemendur í leiklist þurfi að fá að takast á við texta úr 

viðurkenndum leikritum, þar sem að skoða leikrit og að vinna með texta sé hluti af 

leiklistarnámi sem eigi ekki að vanrækja (Hornbrook, 1989).  

 

Samkvæmt hæfniviðmiðum í nýrri aðalnámskrá 2013 eiga nemendur við lok 10. 

bekkjar að geta „...prófað sig áfram og valið úr túlkunarleiðum á mismunandi 

tegundum leiktexta.“(Aðalnámskrá, 2013) Í handbókinni sem hér fylgir eru  settar 

fram kennsluhugmyndir við þetta hæfniviðmið sem mikilvægan hluta af því að 

kynnast starfi leikhússins, hvort sem viðkomandi kemur að leikhússtarfi sem 

handritshöfundur, leikari eða hönnuður. Í þessu sambandi eru til að mynda lagðar til 

æfingar sem aðstoða nemendur við að greina leiktexta og kafa djúpt í persónusköpun 

útfrá spurningum sem vekja þau til umhugsunar um persónurnar sem þau eru að túlka 

(sjá bls. 8 í Handbók). 

 

Á svipuðum nótum kemur fram í hæfniviðmiðum leiklistar í Aðalnámskrá 2013 að við 

lok 10.bekkjar eigi nemendur að geta “...skrifað handrit að stuttu leikverki þar sem 

beitt er grunnreglum við uppsetningu leikhandrits fyrir svið og/eða myndmiðla.” 

(Aðalnámskrá, 2013). Til að skilja það hvernig skrifa eigi handrit fyrir leikhús þarf 

meðal annars að fara í uppbyggingu mismunandi leikverka, kynna þeim fyrir öllum 

tæknilegu hliðum leikhússins svo þau skilji möguleikana sem finna má í leikhústækni 

og læri að rökræða og meta leik- og myndmiðla á uppbyggilegan hátt. Sem stuðning 

við það hæfniviðmið í námsskrá eru í handbókinni lagðir fram umræðupunktar fyrir 

nemendur svo þau geti skoðað efni sem þau sjá í leikhúsi eða kvikmyndahúsum (sem 

dæmi). Þá kryfja þau leikmynd, búninga, handrit, leikstjórn, leikmuni og allt það sem 

kemur að leiksýningu og umræðurnar fá þau til að skoða betur alla þá þætti sem þurfa 

að ná saman í leikhúsvinnu (sjá bls.9 í Handbók). 

 

Þótt það sé kennslufræðilega mikilvægt hlutverk leiklistar að þroska og auka hæfni 

nemenda með ýmsum æfingum er það ekki nóg, því ef maður byggir leiklistarkennslu 

einungis á því að kenna persónusköpun, hlutverkaleiki og traustæfingar eru nemendur 

ekki að fara í alla þætti leiklistar. Það væri í raun verið að loka á alla aðra möguleika 

hennar eins og hið stóra menningarlega samhengi og tækifærið til að kenna gagnrýna 

hugsun í gegnum leiklist. Ef kennslan byggist á því að kenna persónusköpun og 

hlutverkaleiki með því aðalmarkmiði að setja upp leiksýningu getur vinna nemenda 

orðið full af innantómum endurtekningum. Því þurfum við að skoða námskrána betur 

varðandi hvað leiklist þarf að innihalda ef við viljum tryggja stíganda í námi. Þetta eru 

meginhugmyndir í bók Ashwell og Kempe Progression in Secondary Drama (2000). 

sem skrifuð var fyrir þá sem kenna leiklist á Secondary/ A - Level í Bretlandi með það 

að markmiði að aðstoða þá við að skipuleggja, framkvæma og endurmeta kennslu sína 

með bresku aðalnámskrána til hliðsjónar. (Secondary / A- Level er sambærilegt 

skólastig og efstu stig grunnskóla og fyrstu ár framhaldsskóla á Íslandi (13-18ára)). 

Ashwell og Kempe (2000) setja fram eftirfarandi atriði sem miða að þessu marki, hér í 

þýðingu Bjarna Snæbjörnssonar:     

Víðari sýn��� 
Til að hjálpa nemendum við að auðga vinnu þeirra og sjá hana í víðu menningarlegu, 
sögulegu og fagurfræðilegu samhengi, þá þarf námskrá í leiklist að fjalla sérstaklega 
um þekkingu, hæfni og hugtök listformsins. Þetta felur í sér að: 

• kynna nemendur fyrir og hvetja til túlkunar á mörgum ólíkum leiktextum og 
formum. 

• hjálpa nemendum að skilja menningarlegan og sögulegan uppruna 
mismunandi leiklistarforma og hvernig þau eru flutt 

• gera tilraunir með mismunandi leiðir til að sýna og taka upp leiklist��� 
• kynna til sögunnar mismunandi leikstíla og spyrna þeim saman við þá texta 

sem unnið er með.��� 
•  kenna nemendum hvernig á að tala og hreyfa sig í flæði og með skýrum 

ásetningi.��� 
• spinna í kringum ákveðin þemu sem eru kveikja að betri innsýn inn í sviðslega 

möguleika.��� 
• vinna í átt að formlegri sýningu á leiklist��� 
• skoða hvernig rannsóknir og hugmyndir nemendanna sjálfra passa við 

hugmyndir annarra sérfræðinga eða höfunda í leiklist.��� 
• kenna nemendum að bregðast á gagnrýninn hátt við skrifuðum texta í 

leikritum, sem og leiksýningum á sviði og á upptöku, sem upprunin eru frá 
ólíkri menningu, greinum og stílum. 

(Ashwell og Kempe, 2000. Þýð. Bjarni Snæbjörnsson) 

 

Þetta er viðamikið og margslungið og í raun vinnur þetta allt saman og fléttast vel inní 

grunnþættina sem komu inn í Aðalnámskrá 2011. Þessi viðmið ganga aðeins lengra en 

það sem ætlast er til af nemendum við lok grunnskólagöngu á Íslandi, enda mikilvægt 

að taka með í reikninginn að Secondary School  er upp í 18 ára aldur í Bretlandi og 

þar sérhæfa nemendur sig fyrr í sinni skólagöngu. Það er hinsvegar ljóst að þessi 

viðmið kallast prýðilega á við íslensku hæfniviðmiðin og að mörgu leyti mjög 

gagnlegt að hafa þau til hliðsjónar.  

1.2. Leiklistarkennsla og áherslur í Aðalnámsskrá 
 

Hæfniviðmið í leiklistarkafla Aðalnámskrár 2013 eru fyrsta stóra skrefið í því að 

greiða leið leiklistar í grunnskólum. Næsta skref er að mennta kennara svo þeir öðlist 

færni í að nýta sér hæfniviðmiðin í kennslu. Í Listaháskóla Íslands er listkennsludeild 

þar sem sífellt fleira menntað leikhúsfólk sækir sér menntun og öðlast kennsluréttindi 

til að kenna leiklist í skólum landsins. Það er ómetanlegt fyrir leiklistarstarf í 

grunnskólum að fá fagfólk sem hefur starfað á vettvangi lista í að miðla reynslu sinni 

til nemenda.  

 

 Í aðalnámskrá er skýrt tekið fram að hæfniviðmiðin séu mikilvæg undirstaða í 

uppbyggingu náms “Það er forsenda þess að unnt sé að nýta upplýsingarnar til að 

bæta nám og kennslu” (Aðalnámskrá, 2011). Þar er einnig kveðið á um að 

grunnskólar eigi að útfæra sjálfir í skólanámskrá hvernig hæfniþáttum eru gerð skil í 

hverju fagi fyrir sig en að vinnulag þurfi að skýra í skólanámskrá (Aðalnámskrá, 

2011). Skólastjórnendur og kennarar eiga að þróa saman skólanámskrár í samræmi 

við aðstæður og áherslur samkvæmt aðalnámskrá grunnskólanna 2011. Það er 

hinsvegar á ábyrgð kennara að útfæra í kennslu sinni fyrirmæli menntalaga og þá 

stefnu sem birtist í aðalnámskrá (Aðalnámsskrá, 2011)  

 

Í námsmatskafla aðalnámskrár grunnskólanna er einnig talað um að gera skuli grein 

fyrir viðmiðum námsmats og umsagna í skólanámskrá svo öllum, kennurum, 

nemendum, foreldrum og öðrum starfsmönnum, sé ljóst hvaða kröfur séu gerðar og 

hvernig skólinn hyggst meta hvernig þær séu uppfylltar. Það auðveldar öll samskipti 

og námsframvindu ef allir vita til hvers er ætlast af þeim og því er mikilvægt að þetta 

sé skýrt þegar kennsla fer fram. Til að slíkt geti gerst þarf leiklistarkennari að vera 

kunnur hæfniviðmiðum í aðalnámskrá svo hann geti sett slíka skólanámskrá saman. 

Handbókin hjálpar til við slíka vinnu þannig að leiklistarkennari getur þar fundið 

leiðir til að sjá hvernig hæfniviðmiðin eru útfærð og þá er það yfirstíganlegt að vinna 

slíka námskrá.  

 

Leiklist er kjörið tæki til að vinna með nemendum og beina þeim í áttina að því að 

þroska með sér sjálfstætt gildismat og taka þátt í gagnrýnni umræðu í samfélaginu, en 

slíkar áherslu endurspeglast í nýrri aðalnámsskrá:  “Þátttaka og þjálfun í gagnrýnni 

umræðu um handverk og listir veitir nemendum einnig aðgang að menningarorðræðu 

samfélagsins. Í skapandi starfi og lausnaleit getur nemandinn haft áhrif á umhverfi 

sitt og tekið þátt í að móta menninguna.” (Aðalnámskrá, 2013.) 

Mikið er talað um sjálfstæði, frumkvæði, skipulag og samvinnu í sameiginlegum 

hæfniviðmiðum í list- og verkgreinum fyrir 10.bekk. (Aðalnámskrá, 2013) Í 

handbókinni má meðal annars finna markvissa og góða aðferð við endurgjöf í listrænu 

ferli; Critical Response Process sem þjálfar einmitt þessi atriði (Borstel og Lerman, 

2003) Aðferðin miðar að því að uppbyggileg umræða skapist þegar verið er að vinna 

að frumsköpun. Ég hef sjálf notað þessa aðferð við kennslu og hefur hún reynst vel. 

(sjá bls.14 í Handbók). Þannig svara margar kennsluhugmyndanna í handbókinni ekki 

eingöngu kalli aðalnámskrár í leiklist heldur einnig almennum hluta námskránnar.  

 

 
2. Þróun leiklistar og leikrænnar tjáningar í íslenskum 
grunnskólum 

 
2.1 Staða leiklistar í í íslensku samfélagi og skólakerfi í dag  

 
Á Íslandi er mikill almennur leiklistaráhugi og það má sjá á fjölda áhugaleikfélaga og 

mikilli leikhúsaðsókn. Á vef Hagstofunnar kemur fram að fjöldi leikhúsgesta á Íslandi 

leikárið 2013-2014 hafi verið 371.510 manns, en það jafngildir því að hver 

landsmaður hafi farið rúmlega einu sinni í leikhús. (Hagstofan, 2015) Þá eru taldar 

með uppsetningar allra leikhópa á landinu, atvinnu- og áhugaleikfélaga. Það er mjög 

stutt síðan við fengum fyrsta atvinnuleikhúsið (Þjóðleikhúsið 1950) en þrátt fyrir það 

þykir það sjálfsagt í samfélaginu að allir upplifi leikhúsferð að minnsta kosti einu 

sinni á ævinni. Hvort sem það er að sjá Dýrin í Hálsaskógi í uppfærslu 

áhugaleikfélags eða Hamlet í Þjóðleikhúsinu, þá hefur meirihluti þjóðarinnar mikinn 

áhuga á leikhúsi. Því ætti jarðvegurinn að vera frjór fyrir uppgang leiklistar sem 

kennslugreinar í íslenskum skólum ef vel er að verki staðið.  

Leiklist rataði inn í skólastarf á Íslandi strax á miðri 18.öld í formi leiksýninga 

skólapilta í Skálholtsskóla með Herranótt. (Sveinn Einarsson, 1991) Leiklist kom inn 

í skólastarfið með leikritauppfærslum, jólaskemmtunum og öðru félags- og 

skemmtanalífi nemenda. Þetta hefur aðeins þróast í leiklistarkennslu á Íslandi en 

yfirleitt er leiklist ekki hluti af stundatöflu í íslenskum grunnskólum nema þá sem 

valgrein og oft/yfirleitt er markmið valgreinar að setja upp leiksýningu í lok skólaárs, 

um jól eða þegar árshátíð eða vorhátíð skólans á sér stað. Þeir sem sjá um slíkar 

uppfærslur eru oft á tíðum leikstjórar sem ráðnir eru inn sem verktakar og bera því 

ekki ábyrgð á því að fylgja hæfniviðmiðum miðað við aðalnámskrá eða fylgja 

nemendum eftir nema hvað þessum sýningum nemur. Leiksýningar í grunnskólum 

hafa jákvæð áhrif á skólabrag og þá nemendur sem taka þátt, en það er ekki markviss 

leiklistarkennsla sé hæfniviðmiðum í aðalnámskrá ekki fylgt. 

 
Kristín Á. Ólafsdóttir, aðjúnkt í framsögn og leiklist í skólastarfi - leikrænni tjáningu 

við Menntavísindasvið Háskóla Íslands og menntuð leikkona skrifaði M.A.ritgerð á 

félagsvísindasviði Háskóla Íslands árið 2007 um þróun leikrænnar tjáningar í 

íslenskum grunnskólum og grein í Netlu árið 2009 sem bar heitið Margslungið að 

útbreiða nýjung: Um hvata og hindranir á vegferð leikrænnar tjáningar í íslenskum 

grunnskólum. Þar má finna niðurstöður rannsóknar hennar þar sem: “...Reynt var að 

skilja hvað það er sem annars vegar hefur greitt götu leikrænnar tjáningar og hins 

vegar hindrað veg hennar í skólakerfinu. Leitað var eftir orsökum þess að leikrænni 

tjáningu er ekki beitt í grunnskólum eins og gildandi aðalnámskrá mælir fyrir um.” 

(Kristín Ólafsdóttir, 2009) Þarna er hún að vinna útfrá Aðalnámskrá 1999 og leiklist 

til dæmis ekki á viðmiðunarstundaskrá. Leikræn tjáning átti hinsvegar sinn  eigin 

kafla í námskránni 1999 sem var stórt og mikilvægt skref.  Hún átti ekki sinn stað á 

viðmiðunarstundaskrá þar sem hún var talin eiga að vera þverfagleg. Árið 2005, í 

grein í Netlu, Fræ í grýtta jörð eða framtíðarblómstur: Um þróun og framtíðarhorfur 

leikrænnar tjáningar í íslenskum grunnskólum, fjallar Kristín hnisvegar um veika 

stöðu leikrænnar tjáningar í skólum landsins og veltir því fyrir sér hvort fagið muni 

blómstra í framtíðinni (Kristín Á. Ólafsdóttir, 2005). Nokkrum árum seinna vitnar 

Kristín í skólastjóra sem tala um að það sé ekki nóg að setja leiklist í stundaskrá 

heldur komi þar meira inn í og þar beri helst að nefna menntun kennara og að þeir 

kunni að nota þau tæki og tól sem þarf í góðri leiklistarkennslu. (Kristín Á. 

Ólafsdóttir, 2009) 

  



 

 20 

 

 
2.2 Vægi list- og verkgreina í grunnskólastarfi 
 

Í bókinni Starfshættir í grunnskólum við upphaf 21.aldar er lýst umfangsmikilli 

rannsókn á grunnskólastarfi á Íslandi og list- og verkgreinar voru skoðaðar sérstaklega 

innan rannsóknarinnar. (Gerður G. Óskarsdóttir ofl., 2014) Kristín Á. Ólafsdóttir, 

aðjúnkt í framsögn og leiklist í skólastarfi - leikrænni tjáningu við Menntavísindasvið 

Háskóla Íslands og menntuð leikkona, kom mikið að þeirri rannsókn.   

Aðalnámskrá grunnskóla 2013 var ekki komin út þegar gagna var aflað í þessa 

rannsókn, námskráin sem var í gildi þá var frá árinu 2007. Samkvæmt flokkun í 

Aðalnámskrá grunnskóla 2007 teljast til listgreina: dans, leikræn tjáning, myndmennt, 

textílmennt og tónmennt. Greinarnar hönnun & smíði, heimilisfræði og íþróttir voru 

þá flokkaðar sem verkgreinar. Þessar átta greinar voru flokkaðar saman í þessari 

rannsókn þar sem skoðað var: umfang greinanna, bakgrunnur kennara og 

undirbúningur þeirra fyrir kennsluna, samstarf, aðstaða í skólum, kennsluaðferðir og 

loks viðhorf til greinanna. (Gerður G. Óskarsdóttir ofl, 2014) Í Aðalnámskrá 

grunnskóla 2013 (greinasvið) eru dans, leiklist, sjónlistir og tónmennt flokkaðar sem 

listgreinar og verkgreinar eru heimilisfræði, hönnun & smíði og textílmennt. 

Fyrir árið 1999 voru leiklist og dans ekki taldar með sem lögbundnar listgreinar í 

Aðalnámskrá (lög um grunnskóla nr 49/1991, 49.gr). Þó hafði verið minnst á leikræna 

tjáningu sem kennsluaðferð á áttunda áratugnum.  Það er ekki fyrr en í Aðalnámskrá 

2013 sem leiklist er talin með sem fullgild listgrein og þá talað um leiklist en ekki 

leikræna tjáningu. (Gerður G. Óskarsdóttir ofl., 2014) 

Í núgildandi Aðalnámskrá (2013) eru allar list- og verkgreinar saman í kafla. Í 

aðalnámskrá er talað um vægi og áherslur námsgreina og þar er viðmiðunarstundatafla 

fyrir grunnskóla sem gefur til kynna hversu margar kennslustundir á viku eigi að fara í 

hverja námsgrein. Það er miðað við ákveðinn lágmarkstíma á hverju aldursstigi, 

yngsta-, mið- og unglingastigi.  

Í viðmiðunarstundatöflu í Aðalnámskrá 2013 (bls. 52) er gefinn upp 

kennslustundafjöldi fyrir hverja námsgrein sem skólar eigi að miða við samkvæmt 

lögum um grunnskóla. List- og verkgreinar fá þar 15,48% vikulegra kennslustunda og 

flokkurinn “Til ráðstöfunar/val” (sem oft nýtist í listgreinar) fær 9,90% 

kennslustunda. (Aðalnámskrá, 2013) Þessi tafla, ásamt hæfniviðmiðum í hverju fagi, 

er til viðmiðunar fyrir skólastjórnendur þegar þeir gera sína skólanámskrá í samráði 

við kennara í skólanum.  Meiri hefð er fyrir öðrum listgreinum en sviðslistum og fleiri 

fagmenntaðir kennarar að störfum í skólunum í þeim greinum. Leiklist er ný 

skyldugrein í aðalnámskrá og því ef til vill ekki komin hefð í skólunum að deila 

kennslustundum á það fag, einnig gæti skortur á leiklistarkennurum verið ástæðan 

fyrir því.  

Í starfsháttarannsókninni kom fram að þar sem leiklist er kennd eru kennarar yfirleitt 

ánægðir með rýmið sem þeir kenna í. (Gerður G. Óskarsdóttir ofl., 2014) Sjálf kannast 

ég við það að leiklistarkennsla fari fram í matsal nemenda eða í sameiginlegu rými ef 

ekki eru til nægilega stórar stofur. Þetta byggi ég á reynslu minni í æfingakennslu og 

sem leikstjóri eða leiklistarkennari við grunnskóla á höfuðborgarsvæðinu. Í eitt sinn 

upplifði ég það að leiklistartími var færður úr sinni heimastofu yfir í matsal vegna 

þess að það þurfti að flytja skáktíma þangað inn. Frímínútur fóru í að flytja borðin inn 

í stofuna úr matsalnum svo skáknemendur gætu unnið í ró og friði. Skákkennsla var 

þarna sett framar í forgangsröð en leiklist með mjög lýsandi hætti, skák er ekki hluti 

af aðalnámskrá og það myndi aldrei líðast að önnur kennsla yrði vikulega færð inn í 

matsal. Það er ekki á allra færi að kenna í opnu rými eins og matsal þar sem 

undirbúningur matartíma fer fram og það myndu sjaldnast teljast kjöraðstæður. Til að 

leiklistarkennsla geti farið markvisst fram verður að huga að rými þar sem nemendur 

geta einbeitt sér og ekkert utanaðkomandi trufli. Líkt og er gert með flestar aðrar 

námsgreinar. 

Í fyrirlestri Kristínar Ólafsdóttur á Menntakviku HÍ vorið 2014 (Kristín Á. Ólafsdóttir, 

munnleg heimild, 2014) kom fram að skólastjórnendur í skólum, þar sem leiklist var 

hvorki val né skylda, bæru yfirleitt fyrir sig fjármagnsskort (könnunin var að vísu gerð 

rétt eftir hrun), að það væri ekki til mannafli, enginn treysti sér í að kenna greinina, 

eftirsóttara væri að hafa leiklistarkennara sem gæti þá líka tekið að sér 

umsjónakennarastöðu og einhverjir báru fyrir sig að það væri ekkert rými í skólanum 

sem myndi nýtast fyrir leiklistarkennslu. Einhver stjórnandi tók fram að það væru 

„....allskonar uppákomur í skólanum þar sem börnin eru að koma fram, bæði að segja 

frá sínum verkefnum og með alls konar tjáningu og ég myndi túlka það sem leiklist“ 

Og einhver talaði um að þótt leiklist væri ekki á stundatöflu væri hún "fyrirferðarmikil 

í starfinu" (munnleg heimild, Kristín Ólafsdóttir, 2014) 

Út frá þessu má álykta sem svo að  leiklist sé enn álitin hliðargrein og nokkurs konar 

uppfyllingarfag í mörgum skólum og hefur því ekki öðlast þann sess í skólakerfinu 

sem ný aðalnámskrá gerir ráð fyrir. Enn er á brattan að sækja. Námskráin er hins 

vegar nýtilkomin og líklegt að nokkur ár taki að innleiða hana að gagni í grunnskólum 

landsins.  

Miðað við nýjustu tölur Hagstofunnar frá skólaárinu 2013-2014 fá listgreinar 1.1 

kennslustund á viku hjá nemendum í 10.bekk, 1,2 kennslustundir í 9.bekk og 2,2 í 

8.bekk. (Hagstofan, 2014) Þetta eru tölur yfir allar listgreinar samanlagt. Í 

starfsháttarannsókninni var athugað hlutfall list- og verkgreina í 1.-10.bekk. Vikulegar 

kennslustundir í listgreinum voru að meðaltali 3,4 í hverjum árgangi. Þegar talað er 

um listgreinar í þessu samhengi eru það leiklist, dans, myndmennt, textílmennt og 

tónmennt. Ef skoðaðar eru tölur yfir fjölda kennslustunda í listgreinum skólaárið 

20013-2014 er fjöldi kennslustunda í listgreinum að jafnaði 3,3 hjá nemendum í 1.-

10.bekk grunnskóla miðað við tölur Hagstofunnar (Hagstofan, 2015). Samkvæmt 

viðmiðunarstundaskrá aðalnámskrár 2011 er gert ráð fyrir að list- og verkgreinar séu 

með 3,1 kennslustundir á viku ef við miðum við 40 mínútna kennslustundir. 

(Aðalnámskrá, 2011). Þetta segir okkur að miðað við tölur Hagstofunnar sé staða 

listgreina í skólum á Íslandi góð. Í þessum tölum er hinsvegar ekki að sjá hversu 

mikið vægi leiklist fær hlutfallslega í stundatöflu en fróðlegt væri að skoða slíkar tölur 

í framtíðinni. 

2.3 Fagkunnátta leiklistarkennara 
 
Sjónlistakennurum hefur fjölgað heilmikið síðustu árin. Sífellt fleiri útskrifast með 

kennsluréttindi í sviðslistum úr Listaháskóla Íslands, en fyrir nokkrum árum voru mun 

fleiri í sjónlist (Listaháskóli Íslands, óútgefið).   

Eins og sjá má á skífuritunum hér að neðan fjölgar sviðslistafólki sem stundar nám við 

listkennsludeild Listaháskóla Íslands. Árin 2002-2014 voru að jafnaði 10% nemenda 

með grunnmenntun í sviðslistum. Nú í janúar 2015 eru aftur á móti 21% nema við 

listkennsludeild með grunnmenntun í sviðslistum.  Að  nokkru má þakka þessa 

jákvæðu þróun sveiflum milli ára, en svo virðist þó sem fleira sviðslistafólk sjái 

framtíðarmöguleika í leiklistarkennslu. Skortur á fagmenntuðum kennurum ætti þá 

vonandi ekki eftir að koma í veg fyrir uppgang leiklistar í íslensku skólakerfi á næstu 

árum. Menntun þessara leiklistarkennara miðast m.a. við að geta unnið með 

hæfniviðmiðin sem aðalnámskrá setur fram og því ætti leiklistarkennsla í 

grunnskólum að aukast í takt við það.  

  
Skipting nemenda eftir listgreinum 2002-2014 

 
Skipting nemenda eftir listgreinum janúar 2015  

(Drög að sjálfsmatsskýrslu listkennsludeildar LHÍ  2015– óbirt) 

Í starfsháttarannsókninni kom fram að um 15% grunnskóla höfðu sérstakan kennara í 

leiklist sem listgrein (Gerður G. Óskarsdóttir ofl, 2014) Þar kemur einnig fram að 

leikræn tjáning hafi verið á stundaskrá hjá 23 af 39 skólum í þeirri rannsókn. Þar 

kemur ekki fram hvaða aldursstig um er að ræða. „En miðað við ofangreindar 

rannsóknir virtist afar misjafnt hvað einstakar listgreinar höfðu mikið vægi í 

skólunum og ljóst að þær voru ekki allar kenndar að því marki sem Aðalnámskrá 

grunnskóla 2006 ætlaðist til.“ (Gerður G. Óskarsdóttir ofl., 2014) 

Af ofangreindu má sjá að staða leiklistar veltur á því hversu opnir skólastjórnendur 

eru fyrir nýjungum. Oft hafa skólastjórendur verið gamaldags í hugsun og litið svo á 

að þeir þjóni leiklist sem fagi með uppsetningu á helgileik eða árshátíðarsýningu. 

Einnig er erfitt að sjá á þessum rannsóknum hvort það sé verið að kenna leiklist eða 

leikræna tjáningu í þessum skólum þar sem þessi hugtök virðast flækjast fyrir fólki og 

leiklist er ný sem fag í Aðalnámskrá þótt hún hafi lengi verið notuð þverfaglega. Fram 

kemur í starfsháttarannsókninni að kennarar í list- og verkgreinum virðast oftar en 

ekki hverfa frá notkun aðalnámskrár við undirbúning kennslu og þróuðu frekar sína 

eigin námskrá og kenndu eftir henni. (Gerður, G. Óskarsdóttir ofl., 2014). Þar kemur 

einnig fram að markmið um leikræna tjáningu er ekki að finna í skólanámskrám 39% 

skólanna og 30% vissu ekki hvort svo væri. Þar er vitnað í könnun Helenu Katrínar 

Hjaltadóttur meðal félagsmanna Félags grunnskólakennara frá árinu 2011 (rúmlega 

1000 svör, 25% svarhlutfall). Hvort þessi niðurstaða er vegna skorts á faglærðum 

leiklistarkennurum eða vegna þess að leiklistarkennurum þóttu markmið í 

aðalnámskrá ekki skýr kemur ekki fram. Hluti af fagmennsku kennarans er að geta 

nýtt sér hæfniviðmið í aðalnámskrá við undirbúning kennslu. Skortur á faglærðum 

leiklistarkennurum hlýtur þá að hafa áhrif ef kennarar hafa ekki skýra hugmynd um 

hvernig fylgja skuli hæfniviðmiðum í aðalnámskrá. Metnaður skólans ætti að vera að 

hafa skýr markmið fyrir öll fög í skólanámskrá sem endurspegla þau hæfniviðmið sem 

sett eru fram í aðalnámskrá. Þá tryggjum við einnig að nemendur fái sambærilega 

kennslu því samkvæmt lögum á aðalnámskrá að vera það lágmark sem boðið er uppá í 

skólum. „Rökin fyrir mikilvægi sköpunar í menntun fela gjarna í sér tilvísun í 

framtíðarþarfir þjóðfélagsins, einkum efnahagskerfisins, og er þá litið á sköpun sem 

leið til þess að ná og viðhalda forskoti í efnahagslegu og menningarlegu tilliti.“ 

(Gerður G. Óskarsdóttir ofl., 2014) 

Þessi orð endurspegla orð Ken Robinson um mikilvægi listgreina í skólakerfinu. Að 

við þurfum að aðlaga skólakerfið að því samfélagi sem við búum í. Við erum ekki 

lengur iðnsamfélag og getum ekki hugsað um menntun barna eins og færibandavinnu. 

Það þarf að huga að því að skapandi hugsun er mikilvæg í samfélaginu, sama hvaða 

starf þú velur þér. (Robinson, 2008)  

Í starfsháttarannsókninni var gerð spurningakönnun þar sem athuguð var framsetning 

list- og verkgreina í skólanámskrám hjá 7.-10.bekk. Þar kemur fram að leiklist og 

dans voru þau fög sem höfðu fæsta sérhæfða kennara. Flesta sérhæfða kennara höfðu 

íþróttir og á eftir þeim komu (í þessari röð): heimilisfræði, myndmennt, textílmennt, 

smíði/hönnun, tónlist, leiklist/leikræn tjáning, dans. Þar var einnig skoðað hvort 

leikræn tjáning kæmi fram í skólanámskrám og var það svo í tveimur skólum af 

sextán, auk eins skóla þar sem námsgreinin söngleikur var flokkuð með leikrænni 

tjáningu. (Gerður G. Óskarsdóttir ofl., 2014) 

Af ofangreindu kemur skýrt fram að í fyrsta lagi vantar fleiri sérhæfða 

leiklistarkennara inn í íslenskt skólakerfi, og í öðru lagi þurfa leiklistarkennarar að 

nýta betur aðalnámsskrá og þau hæfniviðmið sem þar eru sett til undirbúnings 

kennslu. Hinsvegar er það staðreynd að leiklistarkennurum fjölgar og hæfniviðmið eru 

til staðar fyrir fagið í aðalnámskrá, skólastjórnendur geta fagnað því að geta aukið við 

leiklistarkennslu í takt við það. Handbókin auðveldar kennurum að flýta fyrir þeirri 

þróun með tillögum að kennsluaðferðum sem hver kennari fyrir sig getur síðan þróað 

með sér með tímanum.  

 
3.Aðferðafræði 
 
3.1 Ashwell og Kempe 
 
Efnislega leitaði ég í Progression in Secondary Drama (Ashwell og Kempe, 2000.) 

Sú bók er skrifuð fyrir leiklistarkennara á Secondary Level (þá eru nemendur á 

aldrinum 12-18 ára) í Bretlandi. David Hornbrook skrifar formála í bókinni þar sem 

hann skrifar að markmið hennar sé að aðstoða leiklistarkennara við að skipuleggja, 

framkvæma og endurmeta kennslu sína með bresku aðalnámskrána til hliðsjónar 

(Hornbrook, 2000). Þar er verið að fjalla um stíganda og hvernig megi tryggja hann í 

leiklistarkennslu. Í bókinni taka Ashwell og Kempe einnig fram að það komi ekkert í 

staðinn fyrir að standa í kennslustund og upplifa þá kennslu og listsköpun sem fer 

fram, því munu bækur aldrei koma í staðinn fyrir það. Það ber að hafa í huga við 

lestur handbókarinnar að margar æfingarnar (þá sérstaklega hvað varðar raddbeitingu) 

nýtir leiklistarkennari ekki án reynslu og þekkingar.  

 

Ég nota aðferðir úr The GCSE Drama Coursebook (Kempe, 2002 ) við gerð 

handbókarinnar.    

 
3.2 Stuðningsefni við Aðalnámskrá Nova Scotia í leiklist 
 
Stuðningsefni við aðalnámskrá Nova Scotia frá árinu 1999 er einnig notuð til 

hliðsjónar við gerð handbókarinnar. Þar er hæfniviðmiðum stillt upp eftir köflum og 

dæmi tekin um kennsluaðferðir sem henta í hverjum kafla fyrir sig og stillt upp sem 

kennsluáætlunum sem miðast við vinnu sem fer fram á hverju skólaári fyrir sig. Þetta 

er mjög skýrt uppsett og nýtist vel í undirbúning á kennslu í leiklist og einnig fyrir 

mig við gerð handbókarinnar. Í framtíðinni væri gaman að sjá slíkt stuðningsefni gefið 

út af menntamálaráðuneytinu hér á landi.  

 

 
3.3.  Flokkunarkerfi Blooms 
 
Til að geta unnið með hæfniviðmiðin þarf að hafa skilning á hugtakinu hæfni. Líkt og 

segir hér að ofan felast þekking, leikni og siðferðileg viðhorf nemenda í hæfni. 

Kennarinn og nemandinn þarf að átta sig á hver þekking og leikni nemandans er áður 

en hægt er að byggja á henni og læra að beita þekkingu sinni og leikni. Við verðum 

líka að átta okkur á því að sum hæfni kemur ekki fram fyrr en síðar á lífsleiðinni 

(Aðalnámskrá, 2013).  

Flokkunarkerfi Bloom er þekktasta tilraunin sem hefur verið gerð til að setja fram 

flokkunarkerfi fyrir námsmarkmið. Aðferðirnar eru kenndar við Benjamin Bloom en 

hann þróaði þær í samvinnu við fjölda fræðimanna og kennara. Aðalflokkun 

námsmarkmiða samkvæmt flokkunar kerfi Bloom er skipt upp miðað við að 

mannlegir hæfileikar skiptist í þrjú meginsvið: þekkingarsvið (e.cognitive domain), 

viðhorfa- og tilfinningasvið (e.affective domain) og leiknisvið (e.psychomotor 

domain). Hugmyndir hans, en þó mest um þekkingarsviðið hafa haft gríðarleg áhrif á 

námskrár og námsefnisgerð (Ingvar Sigurgeirsson, 1999). 

Þekkingarsviðið  skiptist í sex þrep. Þau eru: minni, skilningur, beiting, greining, 

nýmyndun/nýsköpun og mat. 

Ef við mátum spunakennslu í leiklist (e.Improvisation) inn í þessi þrep þá er:  

Þekking  (e.cognitive domain)  

Minni – nemandi þekkir reglurnar í spuna. 

Skilningur – nemandi getur útskýrt reglurnar í spuna. Dæmi: það má ekki segja nei við 

tilboðum frá mótleikara. 

Beiting – nemandi getur farið eftir reglunum í spuna. Dæmi: nemandi tekur við 

tilboðum frá mótleikara og segir ekki nei. 

Greining – nemandi beitir gagnrýnni hugsun og getur útskýrt og fært rök fyrir því 

hvenær það eru undanþágur frá því að segja já í spuna. Dæmi: nemandi segir ekki já í 

spuna þegar stungið er uppá einhverju sem misbýður honum og getur leikið í kringum 

það með annarri lausn. 

Nýmyndun/nýsköpun – nemandi nýtir þekkingu sína með því að setja fram nýjar 

hugmyndir eða tillögur. Dæmi: nemandi finnur upp nýjan spunaleik út frá reglum í 

spuna.  

Mat – nemandi leggur rökstutt mat á mismunandi tegundir af spuna. Dæmi: nemandi 

metur hvaða tegund af spuna hentar fyrir það verkefni sem hann er að vinna tengt 

spuna.  

Hér sjáum við skýrt stígandann í lærdómsferli nemandans. Flokkunarkerfi Blooms er 

mjög vel til þess fallið að skipuleggja leiklistarkennslu og tryggja það að nemendur 

dýpki þekkingu sína í leiklist.  

Í dag er leiklist nýtt fag í Aðalnámskrá grunnskóla, hæfniviðmiðin eru sett upp í 

Aðalnámskrá 2013 miðað við að leiklist sé kennd markvisst líkt og önnur fög. 

Hinsvegar er staðan er ekki sú nema í örfáum skólum í dag að við getum gert ráð fyrir 

því að allir nemendur hafi farið í gegnum hæfniviðmiðin fyrir 4. og 7.bekk þegar 

kennari tekur við þeim í 10.bekk. Gott er að byrja á því að skoða hver raunhæfni 

hópsins er þegar tekið er við nýjum hóp svo hægt sé að auka hæfni þeirra markvisst. Í 

Progression in Secondary Drama er farið í svokallað baseline assessment þar sem 

farið er yfir leiðir til að meta hvar nemendur eru staddir í sinni þekkingu. Það er 

mikilvægt að vita hver hæfni þeirra er og vinna útfrá því, einnig er mikilvægt fyrir 

nemendur að vita hvað þeir kunna og fylla svo inn með þeirri þekkingu sem vantar þar 

sem við á. Kennari þarf að vita hvað nemandinn veit, skilur og getur gert í byrjun 

ferlisins. (Ashwell og Kempe, 2000) Í þeirri bók gefa þeir svo dæmi um hvernig er 

hægt að vinna að því að kynna sér þekkingu nemanda, sé mat ekki til staðar úr fyrra 

námi. Þegar kennari tekur við nemanda ber honum að kynna sér hvar nemandi er 

staddur í sínu námi sama hver bakgrunnur hans er og hversu vel við teljum að 

nemandinn skilji fagið. Það er mikilvægt að athuga hvort það séu einhver göt sem þarf 

að fylla uppí í menntun nemandans, og sjá svo til þess að nemandinn fái þá vitneskju 

sem vantar ef hana vantar. Nemandi getur til að mynda hafa farið á mörg 

leiklistarnámskeið en samt ekki fengið neina fagþekkingu sem miðað er við í 

aðalnámskrá. Þá ber kennara að tryggja að hann fái þá þekkingu. 

Í inngangi kaflans Greinasvið í Aðalnámskrá 2013 er skýringarmynd sem má hafa til 

hliðsjónar þegar unnið er að aukinni hæfni nemenda: 

(Aðalnámskrá, 2013) 

„Lykilhæfni er sú hæfni sem snýr að nemandanum sjálfum og er ætlað að stuðla að 

alhliða þroska hans. Lykilhæfni tengist öllum námssviðum. Hún snýr að hæfni í 

tjáningu og miðlun, skapandi og gagnrýninni hugsun, sjálfstæði og samvinnu, nýtingu 

miðla og upplýsinga og ábyrgð og mat á eigin námi.“ (Aðalnámskrá, 2013) 

Leiklist vinnur með lykilhæfni nemenda sem leggur grunn að þroska einstaklingsins 

þegar grunnskólanámi er lokið. Þá hefur nemandi öðlast hæfni til tjáningar, 

gagnrýninnar hugsunar, hæfni til samstarfs við aðra, sjálfsþekkingar, ábyrgðar og 

sjálfstæðis. Í greinanámskránni koma fram dæmi um hvernig lykilhæfni og 

grunnþættir fléttast inn í verklag og viðfangsefni í hverri grein fyrir sig. 

Hæfniviðmiðin fela í sér þekkingu og leikni í hverri námsgrein og þeirri lykilhæfni 

sem stefnt er að við lok yngsta - , mið - og efsta stigs í grunnskóla. (Aðalnámskrá, 

2013) Með því að nýta sér þau hæfniviðmið sem sett eru fram í Aðalnámskrá geta 

kennarar auðveldað sér uppbyggingu leiklistarkennslu og hún fléttast þá sjálfkrafa inn 

í lykilhæfni og grunnþætti menntunar. Hæfniviðmiðin í aðalnámskrá hafa verið sett 

upp af fagkunnáttu og leggja því grunn að góðri kennslu í leiklist, séu þau nýtt til 

fullnustu. Það hyggst ég sýna fram á með gerð handbókarinnar.  

7. Lokaorð 
 
Leikræn tjáning er frábært tæki sem hægt er að nýta sér þegar verið er að kenna ýmis 

fög. Þannig er hægt að tengja listgreinina við önnur fög. Greinarmunur er hinsvegar á 

kennslu í list- og verkgreinum annars vegar og kennslu í gegnum list-og verkgreinar. 

Það er hægt að  vinna með list- og verkgreinar á margan hátt. Þá má til dæmis 

samþætta með öðrum greinum með því að setja upp landnámssýningu þar sem búnir 

eru til búningar í textílmennt, leikmynd máluð í myndmennt, leikmynd byggð í 

hönnun og smíði og sagan unnin með sögu og íslensku. Það má einnig nota 

leiklistaraðferðir til að kenna aðrar greinar, sjálf hef ég nýtt aðferðir trúða- og 

spunatækni þegar ég hef kennt ensku í yngri bekkjum grunnskóla með góðum árangri. 

Það er einnig gott og gilt fyrir skólaandann að settar séu upp leiksýningar, og í raun 

styrkir það fagið, en það ætti ekki að vera eina markmið listgreinarinnar að þjóna 

skólaandanum. Í myndmennt er mikilvægt að fara í lita- og formfræði og í tónmennt 

er mikilvægt að fara í tónfræði og nótnalestur, sömuleiðis er mikilvægt að fara í alla 

tæknilegu þætti leiklistar til að nemendur öðlist dýpri skilning á faginu. Stóra 

leiksýningin í lok árs ætti frekar að vera afsprengi flottrar vinnu í 

leiklistarkennslustofunni fyir veturinn fremur en hvatinn að því að réttlæta fagið. 

Leiklist er fag og er sett í aðalnámskrá sem slíkt.  

Það er frábært skref í átt að öflugra menntakerfi að efla sköpunarkraft nemenda með 

öflugri leiklistarkennslu. Sérhæfðum leiklistarkennurum fjölgar og skilningur 

skólastjórnenda á leiklist sem fagi virðist vera að aukast. Hæfniviðmiðin í 

aðalnámskrá eru metnaðarfull og fagleg og ögra nemendum í að takast á við hæfileika 

sem ef til vill fengju annars ekki að koma fram. Hæfniviðmið í leiklistarhluta 

Aðalnámskrár grunnskóla eru einnig mjög skýr og vel útfærð, en ef við vitum ekki 

hvernig við útfærum þessi flottu hæfniviðmið þá er tilganginum ekki náð. Nemendur 

ættu að fá sem allra mest útúr sínu námi og með leiklistarkennslu getum við mótað 

einstaklinga sem geta tjáð, mótað og miðlað sínum hugmyndum og tilfinningum og 

aukið hæfileika þeirra í að vinna með öðrum. Þessa hæfileika öðlast nemendur í 

öruggu umhverfi og sé leiklist kennd markvisst, en ekki hugsuð sem tímabundin 

uppfyllingarnámskeið, er það mín trú að framtíð næstu kynslóðar sé björt. Samfélagið 

okkar er að breytast hratt og menntakerfið er að reyna að breytast með því. Við 

verðum að horfast í augu við það að nemendur geta ekki lengur farið í gegnum 

menntakerfið eins og vörur á færibandi þar sem þú ert settur í viðeigandi hólf þegar þú 

lýkur menntun. Fólk sem menntar sig sem kennarar starfa ekki endilega sem kennarar 

að loknu kennaranámi fram að eftirlaunum. Né heldur vinna læknar endilega á spítala 

þegar þeir hafa lokið læknanámi. Nám er ferðalag, ekki endastöð og allt nám skiptir 

máli og allir nemendur og þeirra þarfir skipta máli.  

Við verðum að horfa fram á við og aðlagast þróuninni í menntakerfinu. Skapandi 

einstaklingar sem hafa hæfni til að tjá sig í flóknu samfélagi eru lykillinn að farsælli 

sambúð okkar á Íslandi. 

Í starfsháttarannsókninni kemur fram að kennarar við listgreinar fara eigin leiðir og 

styðjast ekki mikið við aðalnámskrá við undirbúning kennslu. Námskráin virðist vera 

meira nýtt í þeim fögum þar sem tekin eru samræmd próf. (Gerður G.Óskarsdóttir ofl., 

2014) Samræmd próf ættu ekki að vera hvatinn að því að metnaðarfull námskrá fylgi 

hverju fagi og að kennarar leiti í aðalnámskrá þegar þeir útbúa kennsluáætlanir eða 

eigið kennsluefni fyrir nemendur. Hæfniviðmiðin eru sett fram af fagfólki og ef við 

miðum út frá hæfniviðmiðum í leiklist sýni ég fram á það í verkefni mínu að vel er 

hægt að útbúa kennsluáætlanir út frá þeim. Skortur á fagmenntuðum 

leiklistarkennurum (og jafnvel það að leiklistarkennarar séu í raun menntaðir í 

leikrænni tjáningu en ekki leiklist) getur verið ástæðan fyrir því að aðalnámskrá sé 

lítið notuð en það ætti að breytast með fjölgun fagmenntaðra leiklistarkennara í 

framtíðinni. 

Í handbókinni hef ég gefið dæmi um æfingar sem hægt er að nýta þegar á að nálgast 

þessi hæfniviðmið og vonandi fæ ég (eða einhver annar) í framtíðinni tækifæri til að 

stækka þetta verkefni og búa til aðgengilegan gagnabanka með verkefnum og 

æfingum sem styðja við aðalnámskrá í leiklist.  

 

Í júní 2015 munum við Vigdís Jakobsdóttir kenna námskeið í leiklistarkennslu í 

grunn- og framhaldsskólum fyrir áhugasama kennara á Austurlandi.  

Menningarmiðstöð Fljótsdalshéraðs og Listkennsludeild LHÍ bjóða uppá þetta tveggja 

daga námskeið þar sem farið verður í gerð hæfniviðmiða í leiklist, val á 

kennsluaðferðum og framkvæmd á námsmati. Þátttakendur fá tækifæri til að prófa 

fjölbreyttar æfingar og verkefni sem geta nýst þeim í leiklistarkennslu. Það er von mín 

að slík námskeið verði haldin sem víðast svo leiklistarkennsla haldi áfram að dafna í 

íslenska skólakerfinu. 

